
161v,11  Trohtin almahtiger tu der pist einiger trost unta euuigiu
161v,12  heila aller dero di in dih gloubant iouh in dih

161v,13  gidingant . tu inluihta min herza . daz ih dina guoti
161v,14  unta dina gnada megi ana denchin . unta mina suinta
161v,15  iouh mina ubila . unta die megi so chlagen vora dir
161v,16  also ih des bidurfi . Leski trohtin allaz daz in mir

161v,17  daz der leidiga uiant inni mir zuinta uppigas unta
161v,18  unrehtes odo unsubras . unta zuinta mih ze den

161v,19  giriden des euuigin libes . daz ih den also megi minnan .
161v,20  unta mih dara nah hungiro unta dursti also

161v,21  ih des bidurfi . Dara nah macha mih also fron unta
161v,22  kreftigin in alle dinemo dionosti . daz ih alla die

161v,23  arbeita megi lidan die ih in deser werolti sculi lidan
161v,24  durh dina era . unta durh dinan namon . iouh

162r,1  durh mina durfti . odo durh iomannes durfti .

162r,2  Trohtin du gib mir chraft iouh du chunst dara zova . Dara
162r,3  nah gib mir soliha gloubi . solihan gidingan zi dinero
162r,4  guoti also ih des bidurfi . unta soliha minna soliha
162r,5  vorhtun unta diemovt unta gihorsama iouh gidult

162r,6  soliha . so ih dir alamahtigemo sculi irbieton . iouh
162r,7  allen den menniscon mit ten ih wonan . Dara nah bito ih daz
162r,8  du mir gebest soliha subricheit minan gidanchan iouh
162r,9  minemo lihnamon slaffentemo odo wachentemo .
162r,10  daz ih wirdiglihen unta amphanglihen zi dinemo

162r,11  altari . unta zi allen dinemo dionosti megi gen . Dara
162r,12  nah bito ih daz du mir gilazzast aller dero tuginde
162r,13  teil ana die noh ih noh nieman dir lichit . Ze erist
162r,14  durh dina heiliga burt . unta durh dina martra . unta
162r,15  durh daz heiliga cruce in demo du alle die werolt

162r,16  lostost . unta durh dina erstantununga . unta durh
162r,17  dina uffart . iouh durh di gnada unta trost des heiligun
162r,18  geistes . Mit demo trosti mih unta starchi mih

162r,19  wider alle uara . uuider alle spensti des leidigin uiantes .
162r,20  Dara nah hilf mir durh die diga sce- mariun euuiger
162r,21  magidi . iouh durh die diga sci- michaelis . unta alles
162r,22  himilisken heris . unta durh die diga sci- ioh-is baptiste .
162r,23 & sci- Petri . pauli . andree . jacobi . ioh-is . & omnium

aplorum tuorum . unta durh aller dero chindline diga .
die durh dih erslagon wurtun ab herode . Dara nah
hilf mir durh die diga sci- Stephani . sci- Laurentii .

Viti . pancratii . Georgii . Mauricii . Dionisii . Gereonis .
kyliani . Bonifacii . Tanuarii . Ypoliti . Cyriaci . Syxti .

& omniu- sociorum suorum . Dara nah hilf mir durh die diga
sci- Emmera-mi . Sebastiani . Fabiani . Quirini . vincentii .
Castuli . Blasii . Albani . Antonini . Dara nah hilf

mir durh die diga Sci- Siluestri . Martini . Remigii .

Gregorii . Nicolai . Benedicti . Basilii . Patricii . Antonii .
hylarionis . ambrosii . augustini . hieronimi . Wolfkangi .
Zenonis . symeonis . Bardi . Ovdalrici . leonis pape .

& p p-ces sca-rum uirginu- Petronelle . cecilie . scolastice .
margarete . Dara nah hilf mir durh die diega

omniu- sco-rum tuorum . daz necheina mina sunta . noh heina
vara des leidigin viantes mih so girran megin . daz

mih dina gnada bigeba . Dara nah rovf1 ih zi dinen

gnadun umbi unser munusturi daz zistorit ist

durh unsre sunta . daz ez rihtet werde durh dina

gnada . unta durh allero dinero heiligono diga

zu unsrun durftin . unta zi allero durfti die hera

dionunt . odo hie gnada suvchunt .

Hugi trohtin unser allero durh dina managslahtiga gnada . unta bidencha
desi

stat so . daz din era unta din lob hie megi wesen .

Hugi ouh trohtin

aller dero samanunge die ionar sin gisamanot

in dinemo nemin . unta bidencha sie in

omnibus necessitatibus suis . Dara nah bito ih umba

alla die . die sih in min gibet haban biuolohon

mit bigihto odo mit flegun . suer so si sin . sua so

sisin . daz tu si lazzest gniozzen des gidingon den

si zi dinen gnadun habent iouh zi minemo gibeti .
Gnada in trohtin . unta gihugi daz tu unsih gibvti
beton umbe einandra . Dara nah rovfo ih zi dinen
gnadun umbe alla unsre rihtara phaffon iouh leigun .
daz tu sie soliha gimacchost . daz si sih selben
megin grihten . unte alla in untertana iouh biuolahna .
Dara nah bito ih umbe alla mine chunlinga .

daz tu sie bidenchist nah tinen gnadun . Dara

nah bito ih umbe alla die die der io cheinna gnada
mir gitatin . odo cheina arbeita umbi mih io habitin
uonna anaginna minas libes unzi an desa uuila .

daz tu in lonast da sie s bezzist bidurfin . Ih bito ouh
umba alla die die der cheinnin wisun vonna mir
giwirsirit odo ungitrostit wurtin . daz tu sie rihtest

unta troistest mit dinero guoti . Dara nah bito ih

umba allaz daz ungrihti . iouh umba allen den unfrido .

iouh umbaz daz ungiwitiri . daz tir ioner

si . daz tu tu der elliu dinc maht . nah dinen gnadun
bidenchest allaz . Dara nah rovfo ih umbi alla

unsri brovdra virvarana hie bigrabana . iouh umba
alla die die der hie sint bigraban mit rehtero glouba
viruarna . Dara nah bito ih umba alla die toton . die
hia bruderscaft habant . iouh umba alla die . dero
alamovsan wir io imphiangin . Dara nah bito ih umba
alla die . umbi die ioman movz bitin dina gnada .

daz si movzzen gniozzen alla mines lebannes . unta des
daz ih bin hie supstes hafter iro . Zi lezzist piuiliho

ih mih selben unta alla mina arbeita allen minen

fliz in dina gnada umbi daz da ih selbo ni megi . odo
ni chunna . odo ni uuella mih bidenchan durh mina
brodi . unta durh mina unrovcha . odo durh mina

tumpheit . tu mih bidenchast also du maht unta chanst .

unta also din guita . unta din uuistuom ist . In manus
tuas dn-e co-mendo sp-m & corpus meum .

